
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada amortizatsiya qilinadigan aktivlarning boshlang‘ich qiymatini shakllantirish tartibi ilmiy 
jihatdan tahlil qilingan. Xususan, soliq hisobi maqsadlarida amortizatsiya qilinadigan aktivlarni boshlang‘ich qiymati 
bo‘yicha hisobga olish, qayta tashkil etish natijasida olingan aktivlarning boshlang‘ich qiymatini tan olish hamda 
amortizatsiya qilinadigan aktivlarning boshlang‘ich qiymatini o‘zgartirish tartibini takomillashtirishga qaratilgan ilmiy 
asoslangan takliflar ishlab chiqilgan. Tadqiqot natijalari asosida amortizatsiya hisobini yuritish samaradorligini oshirishga 
xizmat qiluvchi tegishli ilmiy xulosalar shakllantirilgan.

Kalit so‘zlar: asosiy vosita, amortizatsiya, amortizatsiya qilinadigan aktiv, boshlang‘ich qiymat, balans qiymati, buxgalteriya 
hisobi, soliq hisobi.

Abstract. This article scientifically examines the procedure for forming the initial cost of depreciable assets. In particular, 
proposals have been developed to improve tax accounting practices related to the recognition of depreciable assets at 
their initial cost, the recognition of the initial cost of assets obtained as a result of reorganization, and the procedure for 
adjusting the initial cost of depreciable assets. Based on the research findings, relevant scientific conclusions aimed at 
improving the efficiency and accuracy of depreciation accounting have been formulated.

Keywords: fixed asset, depreciation, depreciable asset, initial cost, book value, accounting, tax accounting.

Аннотация. В данной статье научно исследован порядок формирования первоначальной стоимости 
амортизируемых активов. В частности, разработаны предложения по совершенствованию налогового учета 
амортизируемых активов по первоначальной стоимости, признанию первоначальной стоимости активов, 
полученных в результате реорганизации, а также порядку изменения первоначальной стоимости амортизируемых 
активов. По результатам исследования сформулированы соответствующие научные выводы, направленные на 
повышение эффективности и достоверности учета амортизации.

Ключевые слова: основное средство, амортизация, амортизируемый актив, первоначальная стоимость, 
балансовая стоимость, бухгалтерский учет, налоговый учет.

K I R I S H
Bozor iqtisodiyoti sharoitida buxgalteriya hisobi subyektlari faoliyatining samaradorligi, investitsion 

jozibadorligi va moliyaviy barqarorligi, avvalo, ularning aktivlari haqqoniy va ishonchli baholanishiga bevosita 
bog‘liq. Chunki aktivlar qiymati moliyaviy hisobot ko‘rsatkichlarini shakllantirishning asosiy omillaridan biri 
hisoblanib, subyektning rentabellik va likvidlik darajasini aniqlash, shuningdek, investorlar va kreditorlar 
tomonidan asoslangan iqtisodiy qarorlar qabul qilishda muhim axborot manbai vazifasini bajaradi.

Buxgalteriya hisobi subyekti aktivlari tarkibida amortizatsiya qilinadigan aktivlar moliyaviy-xo‘jalik 
faoliyatini amalga oshirishda alohida ahamiyat kasb etadi. Jumladan, amortizatsiya qilinadigan aktivlar (asosiy 
vositalar, nomoddiy aktivlar va boshqa uzoq muddatli aktivlar) subyektning ishlab chiqarish va xizmat ko‘rsatish 
jarayonining moddiy-texnik asosini tashkil etadi. Aynan ushbu aktivlar yordamida mahsulot ishlab chiqariladi, 
xizmatlar ko‘rsatiladi va natijada iqtisodiy foyda shakllantiriladi.

Mazkur aktivlar uzoq muddat davomida xo‘jalik faoliyatida ishtirok etib, o‘z qiymatini amortizatsiya hisoblash 
orqali bosqichma-bosqich mahsulot (ish, xizmat) tannarxiga o‘tkazadi. Bu jarayon ishlab chiqarish xarajatlari 
miqdori va moliyaviy natijalarning shakllanishiga sezilarli darajada ta’sir ko‘rsatadi. Shu sababli amortizatsiya 
qilinadigan aktivlarning boshlang‘ich qiymatini buxgalteriya hisobi va soliq hisobi maqsadlarida to‘g‘ri 
shakllantirish moliyaviy hisobotlarning ishonchliligini ta’minlash, soliq majburiyatlarini asosli hisoblash hamda 
subyektning moliyaviy natijalarini obyektiv baholashda muhim ilmiy va amaliy ahamiyatga ega hisoblanadi.

M A V Z U G A  O I D  A D A B I Y O T L A R  T A H L I L I
Mazkur masala bo‘yicha iqtisodchi olimlar o‘zlarining ilmiy va o‘quv-uslubiy asarlarida amortizatsiya 

qilinadigan aktivlarning boshlang‘ich qiymatini shakllantirishning nazariy va amaliy jihatlarini atroflicha yoritib 
berganlar. Xususan, Donald E. Kieso, Jerry J. Weygandt va Terry D. Warfield [9] o‘z tadqiqotlarida amortizatsiya 
qilinadigan aktivlarni boshlang‘ich qiymatda baholashni eng ishonchli va tekshirilishi mumkin bo‘lgan usul 
sifatida e’tirof etadilar. Ularning fikricha, aynan boshlang‘ich qiymat aktivni sotib olish yoki yaratish bilan bog‘liq 
real xarajatlarni aks ettiradi hamda aktivning iqtisodiy mohiyatini aniq ifodalash imkonini beradi. Shuningdek, 
mualliflar boshlang‘ich qiymatning to‘g‘ri shakllantirilishi amortizatsiya xarajatlarini adolatli taqsimlashga xizmat 
qilishini va moliyaviy hisobotlarning ishonchliligini oshirishini ta’kidlaydilar.

V.F. Paliy asosiy vositalarning boshlang‘ich qiymatini shakllantirishda “faktik (real) xarajatlar konsepsiyasi”ni 
ilmiy asoslab beradi. Uning ta’kidlashicha, boshlang‘ich qiymat tarkibiga shartnoma bo‘yicha sotib olish qiymati, 
bojxona to‘lovlari va qaytarilmaydigan soliqlar, tashish, saqlash va sug‘urta xarajatlari, montaj qilish, sinovdan 
o‘tkazish va ishga tushirish xarajatlari, shuningdek, aktivni foydalanishga tayyor holatga keltirish bilan bog‘liq 
boshqa bevosita xarajatlar kiritilishi zarur [11].

V.V. Semenixin tomonidan asosiy vositalar va nomoddiy aktivlarning boshlang‘ich qiymatini shakllantirish 
tartibi chuqur o‘rganilgan. Muallifning fikriga ko‘ra, asosiy vositalarning boshlang‘ich qiymati aktivning 
tashkilotga kelib tushish usuliga bog‘liq holda aniqlanadi. Agar asosiy vosita sotib olish yo‘li bilan olingan bo‘lsa, 
uning boshlang‘ich qiymati aktivni sotib olish, qurish yoki ishlab chiqarish bilan bog‘liq real xarajatlar summasi 
asosida shakllantiriladi va bunda qo‘shimcha qiymat solig‘i hamda boshqa chegirmalar alohida hisobga olinadi 
[14].

N.K. Rizayev intellektual mulk obyektlarini baholash masalalarini tadqiq etib, ushbu aktivlarning o‘ziga 
xos xususiyatlarini alohida ta’kidlaydi. Uning fikricha, intellektual mulk obyektlari nusxalanish imkoniyatining 
mavjudligi, mulk huquqining bir nechta subyektlarga tegishli bo‘lishi va mualliflik hamda egalik huquqlarining 
ajralib turishi sababli ularni baholash jarayoni murakkablik kasb etadi. Shu bois, bunday aktivlarning boshlang‘ich 
qiymatini aniqlashda kompleks va asosli yondashuv talab etiladi [13].

X.Sh. Arifxanova asosiy vositalarni baholashning iqtisodiy ahamiyatiga alohida e’tibor qaratib, ularning 
obyektiv baholanishi asosiy kapital hajmini aniqlash va amortizatsiya ajratmalarini to‘g‘ri hisoblashda muhim 
rol o‘ynashini ta’kidlaydi. Shuningdek, asosiy vositalarning haqqoniy baholanishi investitsiya jozibadorligini 
oshirishga va investorlar tomonidan qabul qilinadigan qarorlarning asoslanganligini ta’minlashga xizmat qiladi 
[8].

N.P. Isxakova amortizatsiya qilinadigan aktivlar tarkibiga kiruvchi asosiy vositalarni dastlabki tan olish 
masalalarini tadqiq etib, ularni hisobga olish mezonlarini takomillashtirish bo‘yicha takliflar ilgari suradi. 
Xususan, muallif asosiy vositalarni tan olishda qiymat mezonini aniq belgilash va ularning hisobini zamonaviy 
axborot tizimlari, jumladan, “1S: Korxona” platformasida alohida hisobga olish zarurligini asoslaydi [10].

G.M. Raximova xalqaro va milliy buxgalteriya hisobi standartlarini qiyosiy tahlil qilish asosida asosiy 
vositalarning boshlang‘ich qiymatini shakllantirish tartibini yoritib beradi. Uning ta’kidlashicha, xalqaro 
standartlarga muvofiq asosiy vositalarning boshlang‘ich qiymati sotib olish narxi, bojxona to‘lovlari, 
qaytarilmaydigan soliqlar, aktivni yetkazib berish va foydalanishga tayyor holatga keltirish bilan bog‘liq xarajatlar 
hamda aktivni demontaj qilish va joylashgan hududni tiklash bilan bog‘liq baholangan majburiyatlarni o‘z ichiga 
oladi [12].

Yuqoridagi ilmiy tadqiqotlar tahlili shuni ko‘rsatadiki, amortizatsiya qilinadigan aktivlarning boshlang‘ich 
qiymatini to‘g‘ri shakllantirish buxgalteriya hisobi va soliq hisobi tizimining muhim elementi hisoblanib, moliyaviy 
natijalarni haqqoniy aks ettirish, amortizatsiya xarajatlarini asosli hisoblash hamda moliyaviy hisobotlarning 
ishonchliligini ta’minlashda muhim ahamiyat kasb etadi.

T A D Q I Q O T  M E T O D O L O G I YA S I
Amortizatsiya qilinadigan aktivlarning boshlang‘ich qiymatini soliq solish maqsadlarida shakllantirish va uni 

o‘zgartirish bilan bog‘liq masalalarni tadqiq etishda kompleks ilmiy yondashuv qo‘llanildi. Tadqiqot jarayonida, 
avvalo, amaldagi me’yoriy-huquqiy hujjatlar, buxgalteriya hisobi va soliq qonunchiligi normalarini o‘rganish 

asosida mantiqiy fikrlash, ilmiy umumlashtirish, qiyosiy tahlil, dalillarni tizimlashtirish hamda muammoni ilmiy 
jihatdan qo‘yish kabi nazariy tadqiqot metodlaridan foydalanildi.

Shuningdek, ilmiy adabiyotlarni tahlil qilish, amortizatsiya qilinadigan aktivlarning boshlang‘ich qiymatini 
shakllantirish amaliyotini kuzatish, ularning hisobga olinishi va baholanishi bilan bog‘liq jarayonlarni o‘rganish, 
davriy ma’lumotlarni solishtirish hamda empirik ma’lumotlarni umumlashtirish kabi empirik tadqiqot metodlari 
ham qo‘llanildi.

Mazkur metodologik yondashuv amortizatsiya qilinadigan aktivlarning boshlang‘ich qiymatini shakllantirish 
va o‘zgartirishning nazariy asoslarini chuqur tahlil qilish, amaldagi tartibni baholash hamda buxgalteriya hisobi 
va soliq hisobi tizimini takomillashtirishga qaratilgan ilmiy xulosalar va amaliy takliflar ishlab chiqish imkonini 
berdi.

T A H L I L  V A  N A T I J A L A R
Yuqorida keltirilgan iqtisodchi olimlarning ilmiy yondashuvlarini e’tirof etgan holda, amaldagi me’yoriy-

huquqiy hujjatlar tahliliga murojaat qiladigan bo‘lsak, 5-sonli “Asosiy vositalar” nomli Buxgalteriya hisobi milliy 
standarti (BHMS)ga muvofiq asosiy vositalarning boshlang‘ich qiymati ularni xarid qilish qiymati (yetkazib 
beruvchiga to‘langan summa) hamda asosiy vositani xarid qilish bilan bevosita bog‘liq barcha xarajatlarni o‘z 
ichiga oladi.

Mazkur standartga ko‘ra, asosiy vositalarning boshlang‘ich qiymatiga quyidagi xarajatlar kiritiladi: ro‘yxatga 
olish yig‘imlari, davlat bojlari va asosiy vositaga bo‘lgan mulk huquqini olish bilan bog‘liq boshqa majburiy 
to‘lovlar; bojxona bojlari va yig‘imlari; qoplanmaydigan soliqlar va yig‘imlar; axborot va maslahat xizmatlari 
uchun to‘lovlar; sug‘urta xarajatlari; vositachilarga to‘lanadigan mukofotlar; asosiy vositalarni o‘rnatish, montaj 
qilish, sozlash va ishga tushirish xarajatlari, shuningdek, aktivni undan belgilangan maqsadda foydalanish 
uchun tayyor holatga keltirish bilan bevosita bog‘liq boshqa zarur xarajatlar.

Shu bilan birga, agar korxona asosiy vositani xarid qilish uchun kredit yoki boshqa qarz mablag‘laridan 
foydalansa, ushbu kredit bo‘yicha foiz xarajatlari, odatda, sotib olingan asosiy vositaning boshlang‘ich qiymatiga 
kiritilmaydi va moliyaviy xarajatlar tarkibida aks ettiriladi. Biroq, agar amortizatsiya qilinadigan aktiv qurilish 
jarayonida yaratilayotgan bo‘lsa, qurilish davrida olingan kreditlar bo‘yicha hisoblangan foizlar mazkur aktivning 
boshlang‘ich qiymatiga kiritilishi mumkin. Bu holat aktivning yaratilishi bilan bevosita bog‘liq xarajatlarning to‘liq 
aks ettirilishini ta’minlaydi.

Agar asosiy vositalar uchun to‘lov shartnoma asosida kechiktirib yoki bo‘lib-bo‘lib amalga oshirilsa, asosiy 
vosita buxgalteriya hisobiga kechiktirish shartlarini hisobga olmagan holdagi sotib olish qiymati bo‘yicha qabul 
qilinadi. To‘lovning umumiy summasi bilan sotib olish qiymati o‘rtasidagi farq esa tegishli davrlar davomida 
moliyaviy xarajatlar sifatida tan olinadi. Ushbu yondashuv moliyaviy natijalarni yanada aniq va haqqoniy aks 
ettirishga xizmat qiladi.

Korxona tomonidan mustaqil ravishda yaratilgan asosiy vositalarning boshlang‘ich qiymati esa ularni 
qurish, ishlab chiqarish yoki yaratish bilan bog‘liq amalda qilingan xarajatlar summasidan shakllantiriladi. 
Bunda iqtisodiy jihatdan asoslanmagan, me’yordan ortiqcha sarflangan resurslar boshlang‘ich qiymat tarkibiga 
kiritilmaydi, bu esa aktiv qiymatini ob’ektiv baholashni ta’minlaydi.

Asosiy vositani ishchi holatga keltirish jarayonida sinov natijasida olingan mahsulotlar realizatsiya 
qilinsa, ularning sof qiymati kapital qo‘yilmalar summasidan chegirib tashlanadi. Ushbu tartib aktiv qiymatini 
shakllantirishda iqtisodiy mazmunning ustuvorligini ta’minlaydi.

Chet el valyutasida xarid qilingan asosiy vositalarning boshlang‘ich qiymati ularni buxgalteriya hisobiga 
qabul qilish sanasidagi O‘zbekiston Respublikasi Markaziy bankining rasmiy kursi asosida qayta hisoblanadi 
hamda xarid qilish bilan bog‘liq boshqa zarur xarajatlar bilan birgalikda aniqlanadi.

Shu bilan birga, amaliyot tahlili shuni ko‘rsatadiki, ayrim holatlarda to‘lovlar tijorat banklari orqali amalga 
oshirilishi natijasida Markaziy bank kursi va amaldagi bank kursi o‘rtasida muayyan farqlar yuzaga kelishi 
mumkin. Amaldagi tartibga muvofiq, ushbu farqlar moliyaviy xarajatlar tarkibida aks ettiriladi. Mazkur yondashuv 
moliyaviy hisobning shaffofligini ta’minlash va valyuta operatsiyalarini yagona metodologiya asosida hisobga 
olish imkonini beradi.

Olib borilgan tahlillar amortizatsiya qilinadigan aktivlarning boshlang‘ich qiymatini shakllantirishda amaldagi 
buxgalteriya hisobi standartlari aktiv qiymatini haqqoniy aks ettirish, moliyaviy natijalarni to‘g‘ri shakllantirish va 
moliyaviy hisobotlarning ishonchliligini ta’minlashga xizmat qilishini ko‘rsatdi.

Fikrimizcha, mazkur jarayonda O‘zbekiston Respublikasi Markaziy banki kursi va mijoz bank kursi 
o‘rtasida asosiy vositani xarid qilish bilan bog‘liq yuzaga keladigan kurs farqini iqtisodiy mazmunidan kelib 
chiqib baholash maqsadga muvofiq hisoblanadi. Xususan, agar kurs farqi asosiy vositani xarid qilish bilan 
bevosita bog‘liq bo‘lsa, uni asosiy vositani sotib olish bilan bog‘liq qo‘shimcha xarajat sifatida tan olish hamda 
asosiy vositaning boshlang‘ich qiymati tarkibiga kiritish moliyaviy hisobotning haqqoniyligini ta’minlashga 

xizmat qiladi. Aksincha, agar mijoz bank kursi va Markaziy bank kursi o‘rtasida ijobiy iqtisodiy natija (salbiy kurs 
farqi) yuzaga kelsa, ushbu farqni asosiy vositaning boshlang‘ich qiymatini tegishli tartibda aniqlashtirish orqali 
hisobga olish mumkin.

Shuningdek, asosiy vosita chet el valyutasida xarid qilinganda to‘liq yoki qisman oldindan amalga oshirilgan 
bo‘nak to‘lovlari bo‘yicha ham mijoz bank kursi va Markaziy bank kursi o‘rtasida yuzaga keladigan farqlarni 
asosiy vositani xarid qilish bilan bog‘liq iqtisodiy element sifatida baholash va uni boshlang‘ich qiymat tarkibida 
aks ettirish aktiv qiymatini yanada aniqroq shakllantirish imkonini beradi.

Tashkilot tomonidan tekinga (hadya shartnomasi asosida) olingan asosiy vositalarning boshlang‘ich qiymati 
ularni buxgalteriya hisobiga qabul qilish sanasidagi haqqoniy qiymati asosida, shuningdek ularni foydalanishga 
tayyor holatga keltirish bilan bog‘liq zarur xarajatlarni hisobga olgan holda aniqlanadi. Agar aktivning haqqoniy 
qiymatini ishonchli baholash imkoniyati mavjud bo‘lmasa, uning boshlang‘ich qiymati berilgan aktivning balans 
qiymati asosida baholanadi.

Tovar-moddiy zaxiralar tarkibidan asosiy vositalar tarkibiga o‘tkazilgan obyektlarning boshlang‘ich qiymati 
4-sonli “Tovar-moddiy zaxiralar” nomli BHMS talablariga muvofiq ularning tannarxi asosida belgilanadi.

16-sonli “Asosiy vositalar” nomli Buxgalteriya hisobi xalqaro standarti (BHXS)ga muvofiq, asosiy vositalar 
obyektining boshlang‘ich qiymati quyidagi elementlardan shakllantiriladi:

– savdo chegirmalari va qaytarishlar chegirilgan holdagi sotib olish narxi, import bojlari hamda 
qoplanmaydigan soliqlar summasi;

– aktivni rahbariyat tomonidan nazarda tutilgan maqsadlarda foydalanish uchun zarur bo‘lgan joy va 
holatga keltirish bilan bog‘liq bevosita xarajatlar;

– asosiy vositani demontaj qilish, olib tashlash va joylashgan hududni qayta tiklash bilan bog‘liq 
majburiyatlar bo‘yicha dastlabki baholangan xarajatlar.

Bevosita xarajatlarga quyidagilar kiradi: xodimlar mehnatiga haq to‘lash bilan bog‘liq xarajatlar, yer 
maydonini tayyorlash xarajatlari, yetkazib berish va ortish-tushirish xarajatlari, montaj va o‘rnatish xarajatlari, 
aktivning texnik holatini sinovdan o‘tkazish xarajatlari hamda professional xizmatlar uchun to‘lovlar.

Shu bilan birga, quyidagi xarajatlar asosiy vositalarning boshlang‘ich qiymati tarkibiga kiritilmaydi:
– yangi ishlab chiqarish majmuasini tashkil etish xarajatlari;
– yangi mahsulot yoki xizmat turini joriy etish xarajatlari, shu jumladan reklama va marketing xarajatlari;
– yangi hududda yoki yangi iste’molchilar segmentida faoliyatni yo‘lga qo‘yish bilan bog‘liq xarajatlar;
– xodimlarni qayta tayyorlash xarajatlari;
– ma’muriy va boshqa umumxo‘jalik xarajatlari.
Asosiy vositalar obyektining balans qiymatida xarajatlarni tan olish aktiv rahbariyat tomonidan belgilangan 

maqsadlarda foydalanishga tayyor holatga keltirilgan paytda to‘xtatiladi. Shundan so‘ng yuzaga keladigan 
xarajatlar aktiv qiymatini oshirmaydi va joriy davr xarajatlari sifatida tan olinadi.

Masalan, quyidagi xarajatlar asosiy vositaning balans qiymatiga kiritilmaydi:
– aktiv foydalanishga tayyor bo‘lsa-da, undan to‘liq quvvat bilan foydalanilmagan davrda yuzaga kelgan 

xarajatlar;
– aktiv yordamida ishlab chiqarish jarayonini yo‘lga qo‘yish davrida yuzaga kelgan dastlabki operatsion 

zararlar;
– tashkilotni ko‘chirish yoki qayta tashkil etish bilan bog‘liq xarajatlar.
Tadqiqot natijalari asosida shuni ta’kidlash mumkinki, o‘rganilgan ilmiy manbalarda asosan buxgalteriya 

hisobi maqsadlarida milliy va xalqaro standartlarga muvofiq amortizatsiya qilinadigan aktivlarning boshlang‘ich 
qiymatini shakllantirish tartibi yoritilgan. Shu bilan birga, soliq hisobi maqsadlarida ham amortizatsiya qilinadigan 
aktivlarning boshlang‘ich qiymatini to‘g‘ri shakllantirish muhim ahamiyat kasb etadi. Chunki amortizatsiya 
qilinadigan aktivlarni tan olish, baholash, kirim qilish, moliyaviy-xo‘jalik faoliyatida foydalanish va hisobdan 
chiqarish bilan bog‘liq operatsiyalar bevosita soliq oqibatlarini yuzaga keltiradi.

Amaldagi Soliq kodeksida amortizatsiya qilinadigan aktivlar qiymatini shakllantirishga oid ayrim normalar 
mavjud bo‘lsa-da, ular soliq hisobi maqsadlarida aktivlarning boshlang‘ich qiymatini har doim ham yetarli aniqlik 
va yagona metodologik yondashuv asosida shakllantirish imkonini to‘liq ta’minlamaydi. Shu munosabat bilan 
milliy va xalqaro tajribani chuqur o‘rganish asosida amortizatsiya qilinadigan aktivlarning boshlang‘ich qiymatini 
soliq hisobi maqsadlarida shakllantirishni takomillashtirish bo‘yicha quyidagi takliflar ishlab chiqildi hamda Soliq 
kodeksining 306-moddasiga quyidagi tahrirda qo‘shimcha kiritish maqsadga muvofiq deb hisoblanadi:

Birinchidan, quyidagi normani kiritish taklif etiladi:
“Agar mazkur moddada boshqacha qoida nazarda tutilmagan bo‘lsa, ushbu modda maqsadlarida 

amortizatsiya qilinadigan aktiv boshlang‘ich qiymat bo‘yicha hisobga olinadi.”
Mazkur normaning joriy etilishi soliq hisobi maqsadlarida amortizatsiya qilinadigan aktivlarning boshlang‘ich 

qiymatini aniqlash bo‘yicha yagona va aniq metodologik asosni shakllantirishga, shuningdek soliq to‘lovchilar 
tomonidan aktivlar qiymatini aniqlashda aniqlik va shaffoflikni ta’minlashga xizmat qiladi.

Ikkinchidan, quyidagi qoida kiritilishi maqsadga muvofiq:
“Agar amortizatsiya qilinadigan aktiv soliq to‘lovchi tomonidan qayta tashkil etish natijasida (bundan 

tashkiliy-huquqiy shakl o‘zgargan hollar mustasno) olingan bo‘lsa, bunday aktivning topshirish dalolatnomasida 
yoki taqsimlash balansida ko‘rsatilgan balans qiymati uning boshlang‘ich qiymati hisoblanadi.”

Mazkur yondashuv soliq hisobi maqsadlarida aktiv qiymatini aniqlashda uzviylikni ta’minlash, soliq 
bazasining sun’iy o‘zgarish ehtimolini kamaytirish hamda amortizatsiya ajratmalarini aktivning real iqtisodiy 
qiymatiga muvofiq shakllantirish imkonini beradi.

Uchinchidan, quyidagi normani kiritish taklif etiladi:
“Amortizatsiya qilinadigan aktivning boshlang‘ich qiymati soliq to‘lovchi tomonidan amalga oshirilgan 

kapital qo‘yilmalar natijasida, agar ular iqtisodiy jihatdan asoslangan bo‘lsa, o‘zgartiriladi.”
Shuningdek, quyidagi qoida bilan to‘ldirish maqsadga muvofiq:
“Amortizatsiya qilinadigan aktivning boshlang‘ich qiymati obyekt qo‘shimcha qurilgan, qo‘shimcha 

jihozlangan, rekonstruksiya qilingan, modernizatsiya qilingan, texnologik jihatdan qayta jihozlangan, qisman 
tugatilgan yoki ekologik talablar asosida takomillashtirilgan hollarda tegishli ravishda o‘zgartiriladi.”

Mazkur normaning joriy etilishi soliq to‘lovchilar tomonidan amalga oshirilgan kapital qo‘yilmalarni 
amortizatsiya orqali hisobga olish imkonini kengaytiradi hamda aktivlardan foydalanish samaradorligini 
oshirishga xizmat qiladi.

Amortizatsiya qilinadigan aktivlarning muhim turlaridan yana biri bu nomoddiy aktivlar hisoblanadi. 7-sonli 
“Nomoddiy aktivlar” nomli BHMSga muvofiq, barcha nomoddiy aktivlar boshlang‘ich qiymat bo‘yicha tan olinadi 
va buxgalteriya hisobiga shu qiymatda qabul qilinadi.

Xarid qilingan nomoddiy aktivlarning boshlang‘ich qiymati quyidagi elementlardan tashkil topadi:
– sotuvchiga to‘langan summa;
– ro‘yxatdan o‘tkazish yig‘imlari, patent bojlari va boshqa majburiy to‘lovlar;
– bojxona bojlari va yig‘imlari;
– qoplanmaydigan soliqlar;
– axborot va maslahat xizmatlari xarajatlari;
– vositachilik haqlari;
– sug‘urta xarajatlari;
– aktivni foydalanishga tayyor holatga keltirish bilan bog‘liq boshqa bevosita xarajatlar.
Shu bilan birga, quyidagi xarajatlar nomoddiy aktivning boshlang‘ich qiymatiga kiritilmaydi:
– bank xizmatlari xarajatlari;
– valyuta konvertatsiyasi xarajatlari;
– akkreditiv ochish xarajatlari;
– aktivni xarid qilish bilan bevosita bog‘liq bo‘lmagan boshqa xarajatlar.
Xalqaro moliyaviy hisobot standartlariga muvofiq ham nomoddiy aktivlarning boshlang‘ich qiymati sotib olish 

narxi va aktivni foydalanishga tayyor holatga keltirish bilan bog‘liq bevosita xarajatlar asosida shakllantiriladi.
Shuningdek, foydalanish huquqi asosida tan olinadigan aktivlar ham boshlang‘ich qiymat bo‘yicha 

baholanadi. Ularning boshlang‘ich qiymati quyidagilarni o‘z ichiga oladi:
– ijara majburiyatining dastlabki bahosi;
– amalga oshirilgan ijara to‘lovlari;
– dastlabki bevosita xarajatlar;
– aktivni demontaj qilish va tiklash bilan bog‘liq xarajatlarning bahosi.
Amalga oshirilgan tadqiqot natijalari amortizatsiya qilinadigan aktivlarning boshlang‘ich qiymatini soliq 

hisobi maqsadlarida shakllantirish tartibini takomillashtirish soliq hisobining aniqligini oshirish, soliq bazasini 
haqqoniy shakllantirish hamda xo‘jalik yurituvchi subyektlarning moliyaviy barqarorligini mustahkamlashda 
muhim ahamiyat kasb etishini ko‘rsatdi.

X U L O S A  V A  T A K L I F L A R
Amortizatsiya qilinadigan aktivlarning boshlang‘ich qiymatini shakllantirish tartibini takomillashtirish 

bo‘yicha olib borilgan tadqiqot natijalari asosida quyidagi ilmiy xulosalar va amaliy takliflar shakllantirildi:
Birinchidan, amaldagi me’yoriy-huquqiy hujjatlar talablari asosida asosiy vositalarning boshlang‘ich 

qiymatiga kiritiladigan xarajatlar ularning iqtisodiy mazmuni va funksional yo‘nalishiga ko‘ra tizimli ravishda 
tasniflandi. Ushbu tasnif amortizatsiya qilinadigan aktivlarning boshlang‘ich qiymatini shakllantirishda yagona 
metodologik yondashuvni ta’minlash hamda buxgalteriya va soliq hisobi ma’lumotlarining ishonchliligini 
oshirishga xizmat qiladi.

Ikkinchidan, asosiy vositalar chet el valyutasida xarid qilinganda O‘zbekiston Respublikasi Markaziy 
banki kursi va tijorat banki amaldagi kursi o‘rtasida yuzaga keladigan kurs farqlarini hisobga olish tartibini 

takomillashtirish zarurligi asoslab berildi. Xususan, salbiy kurs farqini asosiy vositani xarid qilish bilan bevosita 
bog‘liq xarajat sifatida tan olish va uni aktivning boshlang‘ich qiymati tarkibiga kiritish maqsadga muvofiqligi ilmiy 
jihatdan asoslandi. Shu bilan birga, ijobiy kurs farqini asosiy vositaning boshlang‘ich qiymatini kamaytiruvchi omil 
sifatida hisobga olish amortizatsiya bazasining iqtisodiy mazmuniga mos ravishda shakllanishini ta’minlaydi.

Uchinchidan, milliy va xalqaro tajribani o‘rganish asosida soliq hisobi maqsadlarida amortizatsiya 
qilinadigan aktivlarning boshlang‘ich qiymatini aniqlash tartibini takomillashtirish bo‘yicha takliflar ishlab chiqildi. 
Jumladan, amortizatsiya qilinadigan aktivlarni boshlang‘ich qiymat bo‘yicha hisobga olish, qayta tashkil etish 
natijasida olingan aktivlarning boshlang‘ich qiymatini tan olish hamda kapital qo‘yilmalar asosida aktiv qiymatini 
o‘zgartirish tartibini normativ jihatdan aniq belgilash zarurligi asoslandi.

To‘rtinchidan, asosiy vositalar xo‘jalik yurituvchi subyekt tomonidan mustaqil ravishda yaratilganda, uni 
barpo etish bilan bog‘liq iqtisodiy jihatdan asoslangan barcha xarajatlar aktivning boshlang‘ich qiymatini 
shakllantirishi lozimligi asoslandi. Shu bilan birga, belgilangan me’yorlardan ortiq sarflangan resurslar qiymatini 
aktivning boshlang‘ich qiymatiga kiritmasdan, ularni davr xarajatlari sifatida tan olish zarurligi buxgalteriya 
hisobi tamoyillariga muvofiq ekanligi ilmiy jihatdan asoslab berildi.

Beshinchidan, xalqaro moliyaviy hisobot standartlari va milliy buxgalteriya hisobi standartlari talablari 
asosida nomoddiy aktivlarning boshlang‘ich qiymatini shakllantiruvchi xarajatlar tizimli ravishda tasniflandi. 
Shuningdek, nomoddiy aktivlar boshlang‘ich qiymati tarkibiga kiritilmaydigan, balki davr xarajatlari sifatida tan 
olinishi lozim bo‘lgan xarajatlar alohida guruhlarga ajratilib, ularning iqtisodiy mohiyati asoslab berildi.

Yuqoridagi xulosalar asosida quyidagi amaliy takliflarni joriy etish maqsadga muvofiq hisoblanadi:
– soliq hisobi maqsadlarida amortizatsiya qilinadigan aktivlarning boshlang‘ich qiymatini aniqlash tartibini 

aniq normativ asoslar bilan mustahkamlash;
– chet el valyutasida xarid qilingan aktivlar bo‘yicha kurs farqlarini aktiv qiymatini shakllantirishda iqtisodiy 

mazmunidan kelib chiqib hisobga olish mexanizmini takomillashtirish;
– kapital qo‘yilmalar asosida aktivlar qiymatini o‘zgartirish tartibini buxgalteriya va soliq hisobi o‘rtasida 

uyg‘unlashtirish;
– nomoddiy aktivlar qiymatini shakllantirishda xalqaro standartlar talablariga mos yondashuvlarni keng 

joriy etish.
Mazkur takliflarning amaliyotga joriy etilishi amortizatsiya qilinadigan aktivlar qiymatini shakllantirishning 

aniqligi va shaffofligini oshirish, soliq hisobining samaradorligini kuchaytirish hamda xo‘jalik yurituvchi 
subyektlarning moliyaviy natijalarini yanada ishonchli aks ettirishga xizmat qiladi.

FOYDALANILGAN ADABIYOTLAR ROʻYXATI
1.	 Oʻzbekiston Respublikasi. Buxgalteriya hisobining xalqaro standarti (BHXS 2) “Zaxiralar”. – Toshkent. URL: https://lex.

uz/uz/docs/6312360
2.	 Oʻzbekiston Respublikasi. Buxgalteriya hisobi milliy standarti (BHMS 4) “Tovar-moddiy zaxiralar”. – Toshkent. URL: 

https://lex.uz/docs/4890446
3.	 Oʻzbekiston Respublikasi. Buxgalteriya hisobi milliy standarti (BHMS 5) “Asosiy vositalar”. – Toshkent. URL: https://

lex.uz/acts/821041
4.	 Oʻzbekiston Respublikasi. Buxgalteriya hisobi milliy standarti (BHMS 7) “Nomoddiy aktivlar”. – Toshkent. URL: https://

lex.uz/docs/4890446
5.	 Oʻzbekiston Respublikasi. Buxgalteriya hisobining xalqaro standarti (BHXS 16) “Asosiy vositalar”. – Toshkent. URL: 

https://lex.uz/uz/docs/6312360
6.	 Oʻzbekiston Respublikasi. Buxgalteriya hisobining xalqaro standarti (BHXS 38) “Nomoddiy aktivlar”. – Toshkent. URL: 

https://lex.uz/docs/6312360
7.	 Oʻzbekiston Respublikasi. Buxgalteriya hisobining xalqaro standarti (BHXS 41) “Qishloq xoʻjaligi”. – Toshkent. URL: 

https://lex.uz/docs/6312360
8.	 Arifxanova, X.Sh. Soliq va buxgalteriya hisobini yuritishda asosiy vositalar hisobining dolzarb masalalari. Yashil 

iqtisodiyot va taraqqiyot jurnali, 2024, №4, 1362-b.
9.	 Kieso, D.E., Weygandt, J.J., & Warfield, T.D. Intermediate Accounting: IFRS Edition. Wiley, 2018, Chapter 10.
10.	 Isxakova, N.P. Raqamli transformatsiya sharoitida axborot tizimlarida asosiy vositalar hisobini takomillashtirish. 

Iqtisodiyot fanlari falsafa doktori (PhD) ilmiy darajasini olish uchun yozilgan dissertatsiya avtoreferati. – Toshkent, 
2024. – 23 b.

11.	 Палий, В.Ф. Бухгалтерский учет основных средств. – Москва: Бухгалтерский учет, 2016. – 273–274 с.
12.	 Raximova, G.M. Asosiy vositalar hisobi va auditi bilan bogʻliq muammolar hamda ularning xalqaro standartlarga 

muvofiq yechimlari. Iqtisodiyot va taʼlim, 2020, №3, 118–119-b.
13.	 Rizayev, N.K. Intellektual mulk obyektlari hisobi va tahlilini tashkil etish metodologiyasi. Iqtisodiyot fanlari doktori (DSc) 

ilmiy darajasini olish uchun yozilgan dissertatsiya avtoreferati. – Toshkent, 2019. – 19 b.
14.	 Семенихин, В.В. Основные средства и нематериальные активы: формирование первоначальной стоимости 

для целей бухгалтерского учета. Журнал «Бухгалтерский учет в издательстве и полиграфии», 2010, №4 (136), 
26 с.



2025. № 12

Ingliz tili muharriri:Ingliz tili muharriri: Feruz Hakimov Feruz Hakimov
Musahhih:Musahhih: Zokir Alibekov Zokir Alibekov
Sahifalovchi va dizayner: Sahifalovchi va dizayner: Abdurahmon QurbonovAbdurahmon Qurbonov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga mualliflar ma’sul. 

Tahririyat fikri har vaqt ham mualliflar fikriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




